
B ტიპის ქარისა და მზის ელექტროსადგურების ექსპლუატაციაში მიღების მიზნით 
კომპლექსური გასინჯვის ჩატარების დროებითი წესის დამტკიცების შესახებ

 ბოლო პერიოდში B ტიპის მზის ელექტროსადგურების ქსელთან მიერთების მსურველი 
ელექტროენერგიის მწარმოებლების მხრიდან დაფიქსირებული მომართვების 
გათვალისწინებით,

 ქარისა და მზის ელექტროსადგურების ელექტროენერგეტიკულ სისტემაში უსაფრთხო და 
გამართული ინტეგრაციის უზრუნველსაყოფად,

 „ენერგეტიკისა და წყალმომარაგების შესახებ“ საქართველოს კანონის 52-ე მუხლის პირველი 
პუნქტის „დ“ ქვეპუნქტის, საქართველოს ენერგეტიკისა და წყალმომარაგების მარეგულირებელი 
ეროვნული კომისიის 2014 წლის 17 აპრილის N10 დადგენილებით დამტკიცებული ქსელის 
წესების 137-ე მუხლის მე-2 პუნქტისა და სს „საქართველოს სახელმწიფო ელექტროსისტემის“ 
წესდების მე-10 მუხლის მე-4 პუნქტის „ბ“ ქვეპუნქტის საფუძველზე,

ვბრძანებ:

1. დამტკიცდეს თანდართული, B ტიპის ქარისა და მზის ელექტროსადგურების 
ექსპლუატაციაში მიღების მიზნით კომპლექსური გასინჯვის ჩატარების დროებითი წესი.

2. თანდართული წესით B ტიპის ქარისა და მზის ელექტროსადგურების კომპლექსური გასინჯვა 
განხორციელდება ელექტროსადგურების ექსპლუატაციაში მიღებასთან და ტექნიკური შესაბამისობის 
შემოწმების განხორციელებასთან დაკავშირებული სრულყოფილი ინსტრუქციის დამტკიცებამდე.

3. დაევალოს სს „საქართველოს სახელმწიფო ელექტროსისტემის“ საზოგადოებასთან 
ურთიერთობის სამსახურს ამ ბრძანების სს „საქართველოს სახელმწიფო ელექტროსისტემის“ ვებ-
გვერდზე საჯაროდ გამოქვეყნება.

4. ეს ბრძანება ამოქმედდეს მისი სს „საქართველოს სახელმწიფო ელექტროსისტემის“ ვებ-
გვერდზე საჯაროდ გამოქვეყნების დღიდან.

ვანო ზარდიაშვილი

გენერალური დირექტორი



დანართი

B ტიპის ქარისა და მზის ელექტროსადგურების ექსპლუატაციაში მიღების 
მიზნით კომპლექსური გასინჯვის ჩატარების დროებითი წესი

მუხლი 1. მოქმედების სფერო
ეს წესი არეგულირებს B ტიპის ქარისა და მზის ელექტროსადგურების (შემდგომში – 

სიმძლავრის პარკები) ექსპლუატაციაში მიღების მიზნით კომპლექსური გასინჯვის ჩატარების 
დროებით წესს.

მუხლი 2. კომპლექსური გასინჯვა
1. სიმძლავრის პარკების ექსპლუატაციაში მიღებამდე უნდა განხორციელდეს მათი 

კომპლექსური გასინჯვა, რა დროსაც სიმძლავრის პარკის ძირითადმა 
ელექტრომოწყობილობა-დანადგარებმა, მათ შორის აგრეგატებმა, პანელურმა ბლოკებმა, 
ინვერტორებმა და გამანაწილებელმა მოწყობილობებმა (შემდგომში ერთად – დანადგარები) 
დატვირთვის ქვეშ ერთობლივად გამართულად უნდა იმუშაონ უწყვეტად 72 საათის 
განმავლობაში.

2. ამ წესის მიზნებისათვის უწყვეტ 72 საათში ითვლება მიყოლებით დროის იმ 
პერიოდების ჯამი, როდესაც ხელმისაწვდომია სიმძლავრის პარკის მიერ ელექტროენერგიის 
გამომუშავებისთვის ტექნიკურად საკმარისი მინიმალური პირველადი რესურსი (მზის 
სინათლე, ქარი).

3. სიმძლავრის პარკების დანადგარები კომპლექსური გასინჯვის სრული პერიოდის 
განმავლობაში (მათ შორის შუალედურ პერიოდებში, რომლებიც, არასაკმარისი პირველადი 
რესურსის გამო არ ითვლება ამ წესით გათვალისწინებულ 72 საათში):

ა) არ უნდა იმყოფებოდეს რემონტში ან კონსერვაციაში;
ბ) საკმარისი პირველადი რესურსის არარსებობის პერიოდში, არ უნდა საჭიროებდეს 

პერსონალის მიერ ტექნიკურ მანიპულაციას პირველადი რესურსის დაბრუნების შემთხვევაში 
ელექტროენერგიის გამომუშავების აღდგენის მიზნით.

4. კომპლექსური გასინჯვა წარუმატებლად ითვლება და საჭიროა ამ მუხლით 
გათვალისწინებული 72 საათიანი წესით დამატებითი კომპლექსური გასინჯვის ჩატარება:

ა) არასაკმარისი პირველადი რესურსის გარდა, სხვა ნებისმიერი მიზეზით სადგურის 
მუშაობის შეფერხების ან დადგენილი ტექნიკური პარამეტრებიდან გადახრის შემთხვევაში;

ბ) ამ მუხლის მე-3 პუნქტის დარღვევის შემთხვევაში.

მუხლი 3. კომპლექსური გასინჯვის პროცესის მონიტორინგი
1. კომპლექსური გასინჯვის მიზნით, გადამცემი სისტემის ოპერატორის  (შემდგომში - 

გსო) მოთხოვნით, შეიძლება განხორციელდეს გსო-სთვის სათანადო ტექნიკურ და 
საკომუნიკაციო საშუალებებზე იმ ტიპის წვდომის გადაცემა, რაც საჭიროა სადგურის 
ტექნიკური პარამეტრების სრული მონიტორინგისთვის. გსო-ს, აღნიშნული სრული 
მონიტორინგის ფარგლებში უწყვეტი წვდომა უნდა ჰქონდეს, მათ შორის, და არა მხოლოდ 
შემდეგ ინფორმაციაზე:

ა) სიმძლავრის პარკის მართვისა და მონიტორინგის სისტემაში არსებული სრული 
ინფორმაცია (ქართულ ან/და ინგლისურ ენაზე), მათ შორის ინფორმაცია მოქმედებათა 



ხდომილების შესახებ, დაცვისა და ავტომატიკის სისტემების მოქმედებისა და ინვერტორების 
სტატუსის შესახებ;

ბ) შემდეგი ელექტრული პარამეტრები: აქტიური და რეაქტიული სიმძლავრე, დენი, 
ძაბვა, სიხშირე;

გ) ძალოვანი წრედის ამომრთველების, გამთიშველების, ავტომატებისა და სხვა 
საკომუტაციო მოწყობილობების მდგომარეობის შესახებ.

2. მონიტორინგი უნდა განხორციელდეს კომპლექსური გასინჯვის სრული პერიოდის 
განმავლობაში (მათ შორის შუალედურ პერიოდებში, რომლებიც, არასაკმარისი პირველადი 
რესურსის გამო არ ითვლება ამ წესით გათვალისწინებულ 72 საათში).

3. გსო-ს მოთხოვნის შემთხვევაში შესაბამისი ელექტროენერგიის მწარმოებელი 
ვალდებულია დაუყოვნებლივ მიაწოდოს გსო-ს (მის შესაბამის თანამშრომელს) 
სრულყოფილი განმარტება, რაც საჭიროა წვდომის დროს მიღებული/გენერირებული 
ინფორმაციის ან მისი ელემენტის გასაგებად.

4. გსო უფლებამოსილია, განახორციელოს მონიტორინგის დროს მიღებული 
ინფორმაციის ჩაწერა და შენახვა.


